«Дінму ведомствояслы колӧ ӧдйӧджык видзӧдны сы бӧрся, кыдзи вежсьӧны федеральнӧй тшупӧд вылын нормаясыс сы могысь, медым Комиын олысьяслысь инӧдъяссӧ эз ло дзескӧдӧма»

Та йылысь висьталіс Коми Республикалӧн Веськӧдлан котырса Веськӧдлысь Владимир Тукмаков министръяс кабинетлысь заседание нуӧдігӧн.

«Колян вося вӧльгым тӧлысьын веськӧдлан котырлӧн заседание вылын примитӧм тшӧктӧмъяс пиысь ӧти серти колӧ видзӧдны Дінму сӧвмӧдан уджтас збыльмӧдӧм бӧрся,  кутшӧмӧс лӧсьӧдӧма Коми Республикаса Юралысь Вячеслав Гайзерлӧн водзмӧстчӧм серти. Тіян водзӧ сувтӧдісны могъяс, и сыысь, ёна-ӧ бура да урчитӧм кадӧ-ӧ тайӧ тшӧктӧмъясыс пӧртсясны олӧмӧ, веськыда зависитӧ, лоас-ӧ канму власьтлӧн сійӧ либӧ мӧд органса юрнуӧдыськӧд кырымалӧма локтан во вылӧ контракт. Тіян уджлы тайӧ туйпас да петкӧдлантор. Ода-кора тӧлыссянь планируйта видлавны министерствоясса да ведомствоясса веськӧдлысьяскӧд тайӧ уджын шӧракостса бӧртасъяс, донъявны налысь качествосӧ да лоны вермана рискъяссӧ, сы лыдын кадръяс серти», - пасйис В.Тукмаков.

Сідзжӧ премьер-министр торйӧн тӧдчӧдіс, мый быд юрнуӧдысьлы колӧ контролируйтны нормативнӧй инӧда актъяслысь федеральнӧй балаяссӧ, оланпас балаяссӧ, кутшӧмъясӧс йӧзӧдӧны йӧзкотырын видлалӧм вылӧ, медым эз ло сэтшӧмтор, кутшӧм лоис Войвывса чери овмӧс бассейн серти чери кыян правилӧяс пыртӧмкӧд, кутшӧмъясӧс вынсьӧдіс Россияса видз-му овмӧс министерство. Тайӧ Правилӧясыс дыр кад чӧж вӧліны судзсянаӧсь Росрыболовство сайт вылын видлалӧм да вӧзйӧмъяс пыртӧм вылӧ. Такӧд тшӧтш, дінмулы омӧль лоӧмторъяссӧ, рискъяссӧ эз ло анализируйтӧма, вочакывсӧ сетісны сӧмын правилӧяслы лӧсявтӧмлун бӧрын. Дінму министръяс кабинетса юрнуӧдысь тшӧктіс водзӧ вылӧ федеральнӧй тшупӧдын лӧсьӧдан документъяс серти водзвыв примитны мераяс да видзӧдны серпас бӧрся.

Торйӧн дінмуса премьер-министр тшӧктіс нуӧдны гӧгӧрвоӧдана удж сы кузя, кыдзи кутасны артавны республикаса олысьяслы мынтысьӧмъяссӧ олан керкаясын капитальнӧй ремонт нуӧдӧм вылӧ. 

«Лыддя, мый татшӧмторйыс, мый вӧлі Воркутаын, мӧдысь лоны оз вермы. Кор тшӧтъясын индӧмаӧсь телефонъяс, а йӧзыс эз вермыны накӧд йитчыны. Сетӧм тшӧтъясын тшӧкыда паныдасьлӧны торксьӧмъяс. Дінму операторлы ӧтйӧза сӧветъяскӧд, йӧзӧс примитанінъяскӧд ӧтув колӧ ладмӧдны гӧгӧрвоӧдана уджсӧ, кутшӧм йитчӧма капремонтысь мынтысьӧмъяс арталӧмкӧд, медым республикаса олысьяс тӧдісны, мый вылӧ видзсьӧ налӧн сьӧмыс», - гӧгӧрвоӧдіс В. Тукмаков.

Сідзжӧ министръяс кабинетлӧн заседание дырйи видлалісны сэтшӧм юалӧмъяс, кыдзи донъяс серти мониторинг нуӧдӧм, ытва кежлӧ, пӧжарысь видзчысян кадколаст кежлӧ дасьтысьӧм, школаясын ЕГЭ, спорт ордйысьӧмъяс нуӧдӧм, федеральнӧй сьӧмкудйысь уна сикас проектъяс вылӧ сьӧм кыскӧм, сы лыдын канму-аспом уджъёртасьӧм, юӧра йӧзкотыр сӧвмӧдӧм. 

